
ENERGETIKA FANLARINI 
OʻQITISHDA SUNʻIY 
INTELLEKTDAN 
FOYDALANISHNING 
PEDAGOGIK AFZALLIKLARI

Zoxidov Iqboljon Zokirjonovich
Farg‘ona davlat texnika universiteti, “Energetika muhandisligi” kafedrasi

https://orcid.org/0000-0002-0422-9377

Annotatsiya: Ushbu ilmiy maqolada oliy ta’lim muassasalarida “Elektr energiyasini ishlab chiqarish, uzatish va taqsim­
lash” fanini o‘qitish jarayoniga zamonaviy sun’iy intellekt (SI) texnologiyalarini integratsiya qilishning pedagogik va texnik 
jihatlari tahlil qilingan. Tadqiqotning asosiy maqsadi sun’iy intellekt vositalaridan foydalanishning talabalarning nazariy 
bilimlari, amaliy ko‘nikmalari va mustaqil ta’lim faoliyatiga ta’sirini an’anaviy o‘qitish usullari bilan qiyosiy ravishda baho­
lashdan iborat.

Tadqiqotda “Energetika muhandisligi” ta’lim yo‘nalishida tahsil olayotgan 52 nafar talaba ishtirok etdi. Ishtirokchilar nazorat 
va tajriba guruhlariga ajratildi. Nazorat guruhida mashg‘ulotlar an’anaviy metodlar asosida tashkil etilgan bo‘lsa, tajriba 
guruhida mazkur metodlar sun’iy intellekt asosidagi ta’lim texnologiyalari bilan boyitildi. Xususan, SI yordamida ishlovchi 
virtual simulyatorlar, interfaol viktorinalar va adaptiv test tizimlari qo‘llanilib, talabalarning mavzularni o‘zlashtirish darajasi 
mustahkamlandi.

Tadqiqot yakunida suhbatlar, so‘rovnomalar hamda o‘quv natijalari tahlili amalga oshirildi. Olingan natijalar sun’iy intellekt 
texnologiyalarini energetika fanlarini o‘qitish jarayoniga joriy etish talabalarning bilim sifati, amaliy kompetensiyalari va 
mustaqil ishlash qobiliyatini sezilarli darajada oshirishini ko‘rsatdi. Tadqiqot natijalari nafaqat “Elektr energiyasini ishlab 
chiqarish, uzatish va taqsimlash” fani, balki boshqa texnik yo‘nalishlardagi fanlarni o‘qitish metodikasini takomillashti­
rishda ham muhim ahamiyat kasb etadi.

Kalit so‘zlar: energetika, elektr energiyasi, ta’lim, sun’iy intellekt, neyron tarmoqlar, pedagogika, virtual simulyator, 
adaptiv ta’lim.
Abstract: This scientific article examines the pedagogical and technical aspects of integrating modern Artificial Intelli­
gence (AI) technologies into the teaching process of the course “Generation, Transmission and Distribution of Electrical 
Energy” in higher education institutions. The primary objective of the study is to comparatively evaluate the impact of 
AI-based tools on students’ theoretical knowledge, practical skills, and independent learning activities in comparison with 
traditional teaching methods.

The study involved 52 students enrolled in the “Power Engineering” program. The participants were divided into con­
trol and experimental groups. While the control group received instruction through conventional teaching methods, the 
experimental group was additionally exposed to AI-supported educational technologies. In particular, AI-powered virtual 
simulators, interactive quizzes, and adaptive testing systems were employed to enhance students’ understanding and 
retention of course materials. Upon completion of the experiment, interviews, surveys, and analyses of academic perfor­
mance were conducted.

The findings revealed that the integration of Artificial Intelligence technologies into the teaching of power engineering 
disciplines significantly improves the quality of students’ knowledge, practical competencies, and ability to work inde­
pendently. The results of this study may be valuable not only for teaching the course “Generation, Transmission and 
Distribution of Electrical Energy” but also for improving instructional methodologies in other technical disciplines.

Key words: power engineering, electrical energy, education, artificial intelligence, neural networks, pedagogy, virtual 
simulator, adaptive learning.

Аннотация: В данной научной статье рассматриваются педагогические и технические аспекты интеграции совре­
менных технологий искусственного интеллекта (ИИ) в процесс преподавания дисциплины “Производство, пере­
дача и распределение электрической энергии” в высших учебных заведениях. Основной целью исследования 
является сравнительный анализ влияния инструментов искусственного интеллекта на теоретические знания, 
практические навыки и самостоятельную учебную деятельность студентов по сравнению с традиционными мето­
дами обучения.

В исследовании приняли участие 52 студента направления подготовки “Энергетическая инженерия”. Участники 
были разделены на контрольную и экспериментальную группы. В контрольной группе обучение осуществлялось 
традиционными методами, тогда как в экспериментальной группе дополнительно использовались технологии 
искусственного интеллекта. В частности, были внедрены виртуальные симуляторы, интерактивные викторины 
и адаптивные системы тестирования на основе ИИ, способствующие более глубокому усвоению учебного мате­
риала. По завершении эксперимента были проведены интервью, анкетирование и анализ учебных достижений 
студентов.

Полученные результаты показали, что применение технологий искусственного интеллекта в преподавании энер­
гетических дисциплин способствует существенному повышению качества знаний, практических компетенций и 
способности студентов к самостоятельной работе. Результаты исследования могут быть полезны не только для 
преподавания дисциплины “Производство, передача и распределение электрической энергии”, но и для совер­
шенствования методики преподавания других технических дисциплин.

Ключевые слова: энергетика, электрическая энергия, образование, искусственный интеллект, нейронные сети, 
педагогика, виртуальный симулятор, адаптивное обучение.

KIRISH
Bugungi kunda dunyoning rivojlangan mamlakatlarida elektr energetikasi sanoati juda tez sur’atlarda rivoj

lanmoqda. Agar 20 yil oldin elektr tarmoqlari asosan oddiy sxemalar bo‘yicha qurilgan bo‘lsa, endi vaziyat 
tubdan o‘zgardi. Hozirgi zamon elektr energetikasida quyidagi murakkab elementlar mavjud. Masalan, aqlli 
tarmoqlar (Smart Grid) - bu tarmoqlar o‘z-o‘zidan avariyalarni aniqlaydigan, ularni alohida ajratadigan (izolyat­
siya qiladigan) va qayta tiklaydigan tizimdir. Yoki qayta tiklanuvchi energiya manbalarini olsak, elektr tarmog‘iga 
ulangan quyosh panellari va shamol stansiyalarida ishlab chiqariladigan energiya bevosita ob-havoga bog‘liqdir. 
Bu esa tarmoqni boshqarishni murakkablashtiradi. Shuningdek, yangi qurilayotgan energiya saqlash tizim­
lari (akkumulyator batareya stansiyalari) elektr energiyasini vaqtinchalik saqlash imkonini beradi, ammo ularni 
to‘g‘ri boshqarish uchun murakkab algoritmlar kerak bo‘ladi.

Hozirda sun’iy intellekt va neyron tarmoqlar kun sayin emas, balki har soatda, hatto har daqiqada o‘sib, 
rivojlanib bormoqda.

Ayrim o‘qituvchilar va talabalar orasida “sun’iy intellekt” degan tushuncha ba’zan qo‘rqituvchi yoki juda 
murakkab bo‘lib ko‘rinadi. Aslida esa, bu fanning ta’limdagi qo‘llanilishi ancha sodda va foydalidir.

Sun’iy intellektning ta’limda qo‘llaniladigan uchta asosiy shakli mavjud:

1.	 Ekspert tizimlar - bu “agar - unda” qoidalariga asoslangan dasturlardir. Masalan: “Agar kuchlanish pasayib 
ketsa va yuklama birdan oshsa, u holda transformatorning chulg‘ami qizib ketgan bo‘lishi mumkin”. Talaba 
bunday qoidalarni o‘rganib, keyinchalik o‘zi yangi qoidalar yaratishni o‘rganadi.

2.	 Neyron tarmoqlar - bu inson miyasidagi neyronlarning ishlashiga taqlid qiluvchi matematik modellar­
dir. Ular ko‘plab misollar orqali o‘rganadi. Masalan, siz neyron tarmoqqa minglab avariya holatlarini ko‘r­
satsangiz, u avariya sodir bo‘lishidan oldin signal berishni o‘rganib oladi. Talabalar uchun bu juda qiziqarli 
bo‘lib, ular o‘z qo‘llari bilan kichik neyron tarmoq yaratib, unga ma’lumotlarni o‘rgatishlari mumkin.

3.	 Simulyatsiya (virtual taqlid) dasturlari - bu dasturlar haqiqiy elektr tarmog‘ining kompyuterdagi nus­
xasini yaratadi. Talaba hech qanday xavf-xatarsiz istalgan tajribani o‘tkaza oladi: qisqa tutashuv, genera­
torning o‘chib qolishi, yuklamaning to‘satdan keskin ortishi va hokazo. Agar talaba xato qilsa, hech qanday 
real zarar bo‘lmaydi, faqat ekranda ogohlantirish chiqadi va talaba o‘z xatosini tushunadi.

Ushbu maqolaning asosiy maqsadi - “Elektr energiyasini ishlab chiqarish, uzatish va taqsimlash” fanini 
o‘qitishda sun’iy intellekt vositalaridan foydalanishning afzalliklarini ko‘rsatish va ularni pedagogik jihatdan 
asoslashdir.

Nima uchun bu mavzu aynan hozir dolzarb? Chunki 2023-2024-yillarda dunyoning yetakchi universitetlari 
(MIT, Stanford, Cambridge, shuningdek, MDH davlatlaridagi Toshkent, Moskva va Olmaota universitetlari) o‘z 
o‘quv dasturlariga sun’iy intellekt elementlarini kiritishni boshlagan. Agar ta’lim muassasalari ham ushbu jara­
yonga qo‘shilmasa, bitiruvchilarimiz xalqaro mehnat bozorida raqobatbardosh bo‘la olmaydi.

MAVZUGA OID ADABIYOTLAR SHARHI
Ushbu mavzu bo‘yicha 20 dan ortiq ilmiy maqolalar tahlil qilinib, quyidagi xulosalarga kelindi:

1.	 Texnik tadqiqotlar asosan sun’iy intellektni elektr tarmoqlarini boshqarishda qo‘llashga qaratilgan. Masalan, 
neyron tarmoqlar yordamida kuchlanishni barqarorlashtirish usullari ishlab chiqilgan. Bu juda muhim 
texnik yutuq bo‘lsa-da, ta’lim masalalariga deyarli to‘xtalmagan. Mazkur ishlarda “talabalarga buni qanday 
o‘rgatish kerak?” degan savolga javob berilmagan [1-5].

2.	 Pedagogik tadqiqotlar esa ko‘proq umumiy tavsiyalar bilan cheklanadi. Masalan, “o‘qituvchilar zamonaviy 
texnologiyalardan foydalanishi kerak” degan fikrlar bildiriladi, biroq bu texnologiyalarni qanday vosi­
talar yordamida, qanday metodlar asosida va qancha vaqt davomida qo‘llash zarurligi yetarlicha yoritil­
magan [6–11].

O‘zbekiston olimlarining Toshkent irrigatsiya va melioratsiya institutida o‘tkazgan tajribalarida ham sun’iy 
intellekt yordamida suv nasos stansiyalarini boshqarishni o‘rgatish bo‘yicha ijobiy natijalarga erishilgan. Biroq 
ushbu tadqiqotlar asosan nasos stansiyalariga qaratilgan bo‘lib, umumiy elektr tarmoqlarini qamrab olmagan.

Xorijda, xususan, Amerika Qo‘shma Shtatlarining Texas universitetida o‘tkazilgan tajribada talabalar 
ikki guruhga bo‘lingan. Birinchi guruh oddiy darsliklar bilan, ikkinchi guruh esa neyron tarmoqli simulyatorlar 
yordamida ta’lim olgan. Natijada ikkinchi guruhning imtihondagi o‘rtacha natijalari 30 ballik tizimda 23 balldan 
yuqori bo‘lgan. Shuningdek, ular laboratoriya hisobotlarini ham tezroq va sifatliroq tayyorlashgan.

TADQIQOT METODOLOGIYASI
2024-2025 o‘quv yilining kuzgi semestrida universitetning “Energetika muhandisligi” yo‘nalishi kunduzgi 

ta’lim bosqichi talabalari ishtirokida tajriba o‘tkazildi. Tadqiqot uchun har birida 26 nafardan talaba tahsil oladigan 
ikkita guruh tanlab olinib, ulardan birinchisi Nazorat guruhi (NG), ikkinchisi esa Tajriba guruhi (TG) deb belgi­
landi. Ikkala guruh talabalarining fan bo‘yicha dastlabki bilim darajasi deyarli bir xil ekanligi oldindan tekshirildi. 
Sinov testlarida talabalar 100 ballik tizimda o‘rtacha 54 va 55 ball natija ko‘rsatgan.

Nazorat guruhida darslar an’anaviy usulda tashkil etildi. Haftasiga 1 soat ma’ruza, 2 soat amaliy mashg‘ulot 
va har ikki haftada bir marta laboratoriya mashg‘ulotlari o‘tkazildi. Talabalar doska yoki slaydlarda berilgan 
formulalarni konspekt qilib borishdi, amaliy mashg‘ulotlarda masalalar yechishdi hamda laboratoriya stend­
larida sxemalarni yig‘ib, tegishli o‘lchovlarni amalga oshirishdi. Nazorat guruhida sun’iy intellekt vositalaridan 
foydalanilmadi.

Tajriba guruhida esa darslar an’anaviy ma’ruzalar bilan bir qatorda sun’iy intellekt vositalari asosida 
tashkil etildi. Dars soatlari Nazorat guruhi bilan bir xil bo‘ldi. Amaliy mashg‘ulotlarda MATLAB/Simulink dasturi 
yordamida elektr sxemalari modellashtirildi va zarur parametrlarning qiymatlari olindi. Laboratoriya mashg‘ulot­
larida virtual sxemalar orqali natijalar hamda grafiklar hosil qilindi.

Bundan tashqari, Python dasturlash tilida ekspert tizimi yaratilib, unga 50 ta qoida kiritildi. Talaba biror 
avariya holatini kiritganda (masalan: “kuchlanish 5 kV dan pastga tushdi, tok esa 200 A dan oshib ketdi”), dastur 
avtomatik ravishda: “Ehtimol, qisqa tutashuv sodir bo‘lgan. Birinchi navbatda avtomatik o‘chirgichni tekshiring”, 
degan tavsiyani ekranga chiqarib berdi.

Shuningdek, sun’iy intellekt asosida ishlaydigan platformalar yordamida interaktiv o‘yin ko‘rinishidagi vikto­
rinalar tashkil etildi. Viktorinalarda o‘tilgan mavzular yuzasidan test topshiriqlari ishlab chiqilib, ular talabalarning 
olgan bilimlarini mustahkamlash va fanga bo‘lgan qiziqishini oshirishga xizmat qildi.

TAHLIL VA NATIJALAR
Tajriba jami 4 xafta davom etgan va dars mashgʻulotlari tugagach, yakuniy test sinovi oʻtkazilgan. Test 

natijalari maksimal 100 ball bilan baholangan boʻlib, guruhning oʻrtacha balli va testlarni 70%dan ortigʻini toʻgʻri 
ishlagan talabalar ulushi hisoblab chiqilgan.

Yakuniy testning taqqoslama jadvali
Koʻrsatkich Nazorat guruhi Tajriba guruhi Farq

Oʻrtacha ball 67,4 83,1 +15,7
70 balldan yuqori ball olganlar talabalar ulushi 54% (14 talaba) 73% (19 talaba) +19%
Laboratoriya hisobotini tayorlash oʻrtacha vaqti 5-10 daqiqa 1-3 daqiqa -4-7 daqiqa

Sun’iy intellekt yordamida o‘qitilgan talabalar yaxshi natija ko‘rsatishgan va buning sabablarini aniqlash 
maqsadida ular bilan suhbat o‘tkazilgan. Ularning fikriga ko‘ra, an’anaviy usulda biror masala xato yechilsa, bu 

holat faqat o‘qituvchi tekshirganidan keyingina ma’lum bo‘lgan. SI tizimlari esa xato sodir bo‘lganidan so‘ng 1–2 
soniya ichida darhol javob beradi. Masalan, neyron tarmoqli simulyatorda talaba noto‘g‘ri yechim topsa, dastur 
unga darhol xato haqida xabar beradi (masalan: “Qarshilikni xato kiritdingiz, ehtimol siz Om qonunini noto‘g‘ri 
qo‘llagansiz. Takroran urinib ko‘ring”). Shunda talaba o‘sha zahotiyoq xatosini tushunadi va uni to‘g‘rilaydi. Bu 
“feedback” (qayta aloqa) tezligi ta’lim samaradorligini keskin oshiradi.

Yana bir guruh talabalar shunday fikr bildirishdi: “Biz an’anaviy laboratoriyada hech qachon “Agar trans­
formatorni yuklamasiz ulasak, nima bo‘larkin?” deb sinab ko‘rolmasdik, chunki haqiqiy transformatorni buzib 
qo‘yishdan qo‘rqardik. Simulyatorda esa buni 10 marta sinab ko‘rdik va transformatorni yuklamasiz ulash unda 
reaktiv isroflarning ortishiga olib kelishini tushundik”.

Mazkur fikr va xulosa juda muhim. Chunki talaba xato qilishdan qo‘rqmaydi. SI vositalari bunga imkon 
beradi. Hatto eng xavfli avariyalarni (masalan, 0,4-500 kV li liniyalardagi qisqa tutashuvlarni) ham simulyatsiya 
qilib, ularning oqibatlarini ko‘rish mumkin.

Biroq hamma narsa bir tekis va muammosiz o‘tmagan. Dastlabki 1-2 mashg‘ulot davomida tajriba guruhi­
dagi ayrim talabalar SI dasturlaridan foydalanishda qiynalishdi. Ularga Python va MATLAB dasturlari nota­
nish bo‘lgan. Natijada mashg‘ulot vaqtining bir qismi dasturlar bilan ishlashni o‘rgatishga sarflangan. Ammo bu 
muammo bartaraf etilgach, talabalar o‘zlari bir-birlariga yordam bera boshlashgan.

Tajriba davomida quyidagi ayrim muammolarga duch kelindi.
Avvalo, internet va kompyuter bilan bog‘liq texnik muammolar kuzatildi. Ba’zi hollarda internet tarmog‘ining 

tezligi sekinlashib qoldi, ayniqsa, onlayn platformalarda virtual laboratoriya ishlarini bajarishda qiyinchiliklar 
yuzaga keldi. Shuningdek, ayrim muassasalarda o‘rnatilgan kompyuterlarning eskirganligi, ya’ni texnik para­
metrlari zamonaviy dasturlar talablariga mos kelmasligi ham kuzatildi.

Keyingi dolzarb muammolardan biri - ayrim talabalarning SI tizimlariga haddan tashqari ishonib qolganli­
gidir. Chunki ular SI doimo to‘g‘ri va aniq javob beradi deb o‘ylab, ishlayotgan masalalarini mustaqil tekshirib 
ko‘rishmagan. Aksincha, to‘g‘ridan-to‘g‘ri SI chiqargan natijalarga tayanib qolishgan. Shu sababli talabalarga: 
“SI faqat sizning yordamchingiz, xolos. Muhandislik fikrlashingiz esa asosiy o‘rinda turishi kerak”, degan fikr 
muntazam ravishda uqtirildi. Natijada talabalarning SI vositalaridan foydalanishga bo‘lgan munosabatida ijobiy 
o‘zgarishlar kuzatildi.

XULOSA VA TAKLIFLAR
“Elektr energiyasini ishlab chiqarish, uzatish va taqsimlash” fanini o‘qitish jarayonida sun’iy intellekt vosita­

laridan foydalanish bo‘yicha olib borilgan tadqiqot natijalariga asoslanib, quyidagi umumiy xulosalarni chiqarish 
mumkin.

Sun’iy intellekt ta’lim sifatini oshirishning samarali vositasidir. Yakuniy test natijalariga ko‘ra, sun’iy intellekt 
yordamida o‘qitilgan tajriba guruhining o‘rtacha bali hamda 70 balldan yuqori natija ko‘rsatgan talabalar ulushi 
nazorat guruhiga nisbatan yuqori bo‘ldi. Demak, SI vositalaridan to‘g‘ri foydalanish nafaqat o‘rtacha o‘zlashti­
ruvchi talabalar, balki yuqori natijaga erishuvchi talabalar sonining ham ortishiga xizmat qiladi. Bundan tashqari, 
laboratoriya hisobotlarini tayyorlash uchun sarflangan vaqt tajriba guruhida nazorat guruhiga nisbatan 4–7 
daqiqaga kam bo‘ldi. Bu vaqtni sohaga oid muammolarni muhokama qilish yoki boshqa foydali faoliyatlarga 
yo‘naltirish mumkin. Ya’ni, SI nafaqat bilim sifatini, balki mehnat unumdorligini ham oshirdi.

SI vositalari talabalarda xato qilishdan qo‘rqmaslik va tajriba o‘tkazish istagini shakllantiradi. Real labora­
toriyada ishlayotgan talaba doimo xato qilib, qimmatbaho asbob-uskunalarni ishdan chiqarib qo‘yish yoki o‘ziga 
zarar yetkazishdan ehtiyot bo‘ladi. Shu sababli u ko‘pincha standart ko‘rsatmalar asosida, ehtiyotkorlik bilan 
ishlaydi. Bu esa tajribalar soni va xilma-xilligini cheklaydi. SI vositalariga asoslangan virtual simulyatorlarda 
esa bunday cheklovlar mavjud emas. Talaba istalgancha, hatto yuzlab marotaba tajriba o‘tkazishi mumkin. 
Agar transformatorni noto‘g‘ri ulab, virtual tarzda “portlatib yuborsa” ham, hech qanday moddiy yoki jismoniy 
zarar yuzaga kelmaydi. Biroq talaba ushbu xatodan muhim saboq oladi va kelgusida real tizimlarda ishlaganda 
bunday xatoga yo‘l qo‘ymaydi.

Interfaol viktorinalar va test tizimlari talabalarning fanga bo‘lgan qiziqishini oshiradi. SI asosida ishlaydigan 
interfaol viktorinalarni muntazam tashkil etish maqsadga muvofiqdir. Ushbu viktorinalar testlar, to‘g‘ri-noto‘g‘ri 
savollar va kichik amaliy topshiriqlardan iborat bo‘lib, ularni bajarish o‘yin shaklida (belgilangan vaqt, reyting 
tizimi, sovrinli o‘rinlar va boshqalar) tashkil etiladi. Natijada talabalar o‘zlari sezmagan holda bilimlarini mustah­
kamlaydi hamda fanga qiziqishi ortadi.

Eng muhim xulosa shundan iboratki, SI ta’limda an’anaviy usullarni to‘liq almashtirmaydi, balki ularni 
to‘ldiradi va kuchaytiradi. SI vositalari ta’lim jarayonini qiziqarli, dinamik va zamonaviy qiladi. Talabalarning 
o‘zlari ta’kidlaganidek: “Biz dasturlar bilan ishlaganda faqat nazariyani eshitmadik, balki uni ko‘rib, his qilib, 
jonli ravishda o‘rgandik”. Biroq eng yuqori samaraga an’anaviy usullar va SI vositalari birgalikda qo‘llanilganda 
erishiladi. Ya’ni, talaba avval mavzuning nazariy asoslari, formulalari va ishlash prinsiplari bilan tanishadi, 

so‘ngra SI vositalari yordamida ushbu bilimlarni mustahkamlaydi, tajribalar o‘tkazadi va avariya holatlarini 
simulyatsiya qiladi. Faqatgina ushbu ikki yondashuv uyg‘unlashgandagina talaba nazariy jihatdan puxta va 
amaliy jihatdan tajribali mutaxassis sifatida shakllanadi.

Ushbu tadqiqot yana bir bor shuni ko‘rsatdiki, sun’iy intellekt vositalari ta’lim sohasida, xususan, energetika 
muhandisligi fanlarini o‘qitishda ulkan salohiyatga ega. Ular nafaqat bilim sifatini oshiradi, balki talabalarning 
qiziqishi, faolligi, mustaqil fikrlashi va amaliy ko‘nikmalarini rivojlantiradi. Albatta, ayrim texnik va metodik 
muammolar mavjud, biroq ular to‘g‘ri yondashuv asosida bartaraf etilishi mumkin. Eng muhimi, o‘qituvchilar 
ushbu texnologiyalarni o‘z dars jarayonlariga bosqichma-bosqich joriy etishlari zarur. Shu yo‘l bilan raqobatbar­
dosh, zamonaviy bilim va ko‘nikmalarga ega bo‘lgan malakali mutaxassislarni tayyorlash mumkin.

2026-yil, iyun, 6(5)-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

